
oempakan serta kahormatan jang ia dapet ada terlaloe liwat wates. Memang oempakan ada djadi saroepa ratjoen jang berbahaja, kerna begitoe lekas satoe manoesia moelai soeka dioempak, itoelah ada menandaken dalem salah satoe bagian dari otaknja ada terdapet apa-apa jang koerang betoel doedoeknja. Kritiek dan tjelahan membikin orang berpikir dan preksa kaädaän diri sendiri, hingga saorang jang pande dan berboedi selaloe tarik faedah dan kaoentoengan dari sasoeatoe tjelahan jang orang lemparken atas dirinja. Tapi oempakan atawa poedjian, apalagi jang dibriken oleh golongan siauw-djin, sifatnja berbahaja sekali, kerna salaennja kosong dan tida berarti, ia bisa bikin manoesia jang pendek pikiran dapet perasaän jang semoea perboeatan dan kalakoeannja ada paling baek dan betoel sendiri; dan berbareng dengen itoe ia mempoenjai sangkaän, sasoeatoe orang jang tida bisa setoedjoe dengen iapoenjn pikiran atawa anggepan, brani tjela atawa kritiek kalakoean dan perboeatannja, itoelah ada orang-orang boesoek jang wadjib digoesarin dan dimoesoein, hingga kaloe bisa haroes djoega digentjèt sampe iaorang bertobat dan mengakoe salah. Dan salaennja dari itoe saorang jang

